
Shri Kamalamba Navavarana Stotram

శ్రీకమలామ్బానవావరణస్తోత్రమ్ 

। ఓం ।
శ్రీరామజయమ్  ।

ఓం సద్గురుశ్రీత్యాగరాజస్వామినే   నమో నమః ॥
ఓం శ్రీచక్రిణ్యై    చ విద్మహే ।హ్రీంబీజాయై  చ ధీమహి ।
తన్నౌ మాతా ప్రచోదయాత్  ॥
అథ శ్రీకమలామ్బానవావరణస్తోత్రమ్   ।
నవావరణచక్రేశి  శ్రీమాతః  కమలామ్బికే ।
శ్రీదీక్షితార్యసఙ్గీతే   సఙ్గీతకవితాప్రియే   ॥ ౧॥
తోడీరాగకృతిధ్యాతే కరరామశుకారమే(౧) ।
కమలాలయతీర్థేశి  కరుణారసపూరితే ॥౨॥
అరుణోదయసంకాశే తరుణారుణసత్పదే ।
అఖణ్డానన్దసమ్పూర్ణే   పరమానన్దముక్తిదే  ॥ ౩॥
ఆనన్దభైరవీరూపే   తామసాసురమర్దిని  ।
త్రైలోక్యమోహనావాసే  చక్రేశ్వరి  నమోస్తు తే ॥ ౪॥
పార్శ్వస్థకమలావాణి  నిత్యకల్యాణియోగిని ।
సర్వాశాపరిపూరశ్రీచక్రవాసిని   హంసిని ॥ ౫॥
శఙ్కరాభరణే శక్తేమూకవాగ్వరదాయిని ।
చక్రసంక్షోభణాకారే  శోకాపోహపదామ్బుజే ॥౬॥
కామ్భోజచరణే పూర్ణే సర్వసౌభాగ్యదాయికే ।
హిమవత్తనుజే గౌరి హ్రీంకారమన్త్రపూజితే   ॥ ౭॥
భైరవీకీర్తనానన్దే  పరే సర్వార్థసాధికే  ।
బహిర్దశారచక్రస్థే   దశశక్తినమస్కృతే  ॥౮॥
పరమాద్వైతసంస్ఫూర్తే  సచ్చిదానన్దరూపిణి  ।

శ్రీకమలామ్బానవావరణస్తోత్రమ్ 

నాదరహస్యమర్మజ్ఞయోగివృన్దసురక్షణే   ॥౯॥
సర్వరక్షాసుచక్రేశి  సఙ్గీతరసికే  శివే ।
వేణీజితసుపున్నాగవరాలి వర్ణమాతృకే  ॥ ౧౦॥
పాణీధృతేక్షుకోదణ్డపాశాఙ్కుశసుమశరే  ।
వాణీసంమృదుమాధుర్యే ఏణీకటాక్షవీక్షణే ॥ ౧౧॥
సహానారాగసఙ్గీతే  సర్వరోగహరే వరే ।
పరాదివాక్స్వరూపార్యే నిరామయవరే పరే ॥ ౧౨॥
హ్రీంకారమన్త్రగుప్తార్థే   హ్రీంకారమన్త్రరూపిణి   ।
వాణీలజ్జితవీణార్యే  వీణాసునాదవాదిని ॥ ౧౩॥
ముక్తిఘణ్టారవావాసే  శ్రీకమలామ్బికే  శివే ।
అఖణ్డైకరసావాహే  సర్వసిద్ధిప్రదాయికే   ॥ ౧౪॥
ఆహిరీరాగసన్నూతే సర్వానన్దమయేశ్వరి  ।
కాద్యాదిమన్త్రరూపే  శ్రీమహాత్రిపురసున్దరి    ॥ ౧౫॥
శ్రీమాతః  శ్రీపురాన్తస్థచిన్తామణిగృహస్థితే    ।
బ్రహ్మానన్దప్రకాశే    శ్రీరాజరాజేశ్వరి  శుభే ॥ ౧౬॥
శ్రీచక్రేశ్వరి   మాతః శ్రీలలితే  భువనేశ్వరి ।
శ్రీరాగరాగసఙ్గీతే   రాజయోగిని సౌభగే ॥ ౧౭॥
సఙ్గీతవరదే  మాతః సఙ్గీతరసమఞ్జరి   ।
సఙ్గీతశ్లోకసాన్నిధ్యే   నమామి పరదేవతే ॥ ౧౮॥
మఙ్గలం  కమలామ్బాయై శ్రీచక్రేశ్యై    సుమఙ్గలమ్  ।
నవావరణగేయాయై శ్రీకర్యై   శుభమఙ్గలమ్  ॥ ౧౯॥
అనురాగకృతం స్తోత్రం  బాలాలాపం తవార్పణమ్ ।
స్వీకురుష్వ మదమ్బే శ్రీర్గానవరం   ప్రదేహి  మే ॥౨౦॥
త్యాగరాజగురుస్వామిశిష్యాపుష్పాసుగీతికమ్ ।
నవావరణసుస్తోత్రం  కమలామ్బాకృపావహమ్ ॥౨౧॥
ఇతి సద్గురుశ్రీత్యాగరాజస్వామినః   శిష్యయా భక్తయా పుష్పయా కృతం
శ్రీకమలామ్బానవావరణస్తోత్రం   గురౌ సమర్పితమ్ ।
ఓం శుభమస్తు ।

Footnote :

(1) delighting in the parrot in hand repeating “RAma RAma ᳚

